
Republika e Kosovës
Republika Kosovo – Republic of Kosovo

Kuvendi – Skupština – Assemble
Legjislatura IV

Sesioni pranveror  

Komisioni për Zhvillim Ekonomik, Infrastrukturë, Tregti dhe Industri

Mbledhja nr. 139/2014
Prishtinë, më 1. 4.2014, në orën 10:00

Ndërtesa e Kuvendit, salla S-1
P R O C E S V E R B A L

I mbledhjes së Komisionit për Zhvillim Ekonomik, Infrastrukturë, Tregti dhe Industri
Në mbledhje morën pjesë: Zenun Pajaziti kryetar, Teuta Sahatqija, Fikrim Damka, Sala Berisha-Shala, Lutfi Zharku, Mezejene Selmani dhe Petar Miletiq - anëtarë.
Munguan: Shaip Muja, Hashim Deshishku, Visar Ymeri dhe Ramiz Kelmendi - anëtarë.
I  ftuar: Fehmi Mujota, ministër i Ministrisë së Infrastrukturës.
Pjesëmarrës të tjerë: Avdi Kamerolli - Ministria e Infrastrukturës; Ukë Gashi - ZPRK; Burim Ejupi – INDEP; Qëndresa Mrasori – KDI; Burim Goxhuli- Radio “Dukagjini” dhe Pranvera Musa – gazeta “Kosova Sot”. 
Stafi Mbështetës i Komisionit: Armend Ademaj dhe Besim Haliti. 
Mbledhjen e kryesoi: Zenun Pajaziti, kryetari i  Komisionit.
Në këtë mbledhje u propozua ky 
Rend i ditës:
1. Miratimi i rendit të ditës;
2. Miratimi i procesverbaleve nga mbledhjet e datës 25 dhe 31.03.2014;
3. Raportim i ministrit të Ministrisë së Infrastrukturës lidhur me zbatimin e Ligjit për Aviacionin Civil;
4. Shqyrtimi nё parim i Projektligjit nr. 04/L-270 për ndryshimin dhe plotësimin e Ligjit për Ndërmarrjet Publike;

5. Të ndryshme.
Kryetari konstatoi se janë plotësuar kushtet për fillimin e punës dhe e hapi mbledhjen sipas pikave të rendit të ditës.  
1. Miratimi i rendit të ditës

Kryetari - Propozoi të shtohet edhe një  pikë e rendit të ditës: “Shqyrtimi i listës së kandidatëve për anëtarë të Komisionit për Mbrojtjen e Konkurrencës”, pasi që Kryesia e Kuvendit ka dërguar një përfundim për Komisionin, që edhe një herë të rishqyrtohet kjo çështje, për shkak të procedurës së votimit jo të rregullt.
Me këtë propozim, u pajtuan anëtarët e Komisionit.
Rendi i ditës u miratua me ndryshim, duke e shtuar si pikë të pestë: “Shqyrtimi i Listës së kandidatëve për anëtarë të Komisionit për Mbrojtjen e Konkurrencës”.
2. Miratimi i procesverbaleve nga mbledhjet e datës 25 dhe 31.03.2014
Procesverbalet nga mbledhjet e datës 25 dhe 31.03.2014, u miratuan pa vërejtje.
3. Raportim i ministrit të Ministrisë së Infrastrukturës lidhur me zbatimin e Ligjit për Aviacionin Civil                                                              
Kryetari – Për këtë pikë të rendit të ditës është paraparë raportimi i z.Fehmi Mujota, ministër i Ministrisë së Infrastrukturës, lidhur me zbatimin e Ligjit për Aviacionin Civil. Pasi që Komisioni, në bazë të agjendës, ka realizuar të gjitha takimet dhe ka organizuar dëgjimin publik, në planin e veprimit është paraparë që të raportojë edhe niveli politik dhe sot kemi prezent në mbledhje z.Fehmi Mujota, ministër i Ministrisë së Infrastrukturës, për të raportuar për përgjegjësitë politike lidhur me zbatimin e Ligjit për Aviacionin Civil. Pastaj ia dha fjalën z. Mujota, për ta prezantuar raportin lidhur me zbatimin e Ligjit për Aviacionin Civil.
Fehmi Mujota, ministër i Ministrisë së Infrastrukturës – Prezantoi raportin nё vija të përgjithshme për zbatimin e Ligjit për Aviacionin Civil, për nivelin e zbatimit të këtij ligji dhe tha se ka sfida e të arritura në këtë sektor. Ministri Mujota theksoi se e ka përcjellë nga afër zbatimin e ligjit, duke respektuar  të gjitha autoritetet institucionale,  në domenin e të cilave bie zbatimi i ligjit. Ai më tutje shtoi se Ministria që ai udhëheq, ka përmbushur objektivat e ligjit, të përshkruara sipas standardeve të aviacionit civil të BE-së. Duke folur për politikat zhvillimore të këtij sektori, Mujota vuri në pah dhënien me koncesion të Aeroportit Ndërkombëtar “Adem Jashari” të Prishtinës. Lidhur me këtë, ai tha se me koncesionimin e ANP-së, janë shënuar të arritura të mëdha në zhvillimin e këtij sektori. Këtë ai e ilustroi me faktin se nga 1.2 milion vajtje-ardhje sa kanë qenë më herët, pas dhënies së aeroportit me koncesion, janë realizuar  4.5 milionë vajtje – ardhje. Kjo tregon, tha ai, se Aeroporti Ndërkombëtar “Adem Jashari” mbetet lider në rajon, sa i përket kapacitetit. Po ashtu, ai ka  njoftuar edhe për investimet e realizuara në këtë aeroport, për të cilat tha se arrijnë në 130 milionë euro. Gjithashtu, ai njoftoi edhe për rregullimin e hapësirave të ulëta dhe të larta të aviacionit civil në Kosovë, si dhe për lejet dhe licencat e operuesve në Aeroportin Ndërkombëtar “Adem Jashari”. ANP-ja, tha në vijim Mujota, është aeroporti më konkurrues në rajon, duke iu referuar edhe Raportit të Progresit të KE-së për Kosovën.  

Teuta Sahatqija – Parashtroi disa pyetje: Lidhur me kalimin e aeroplanëve nga Kosova për në Serbi, a është pjesë e bisedimeve, dhe nëse po, kur do të hiqet kjo pengesë? Kudo që po udhëtojmë nga Prishtina, po figuron që hapësira ajrore është e Serbisë, kur do të hiqet ky emërtim nga trafiku ajror? Bordit të Autoritetit të Aviacionit Civil, që nga 7 shatori i vitit të kaluar, i ka përfunduar mandati dhe AAC-ja është ende pa Bord, pse po ndodhje kjo?
Fehmi Mujota, ministër i Ministrisë së Infrastrukturës – Iu përgjigj pyetjeve. Ai tha se Ministria e Infrastrukturës ka arritur që Kosova ta ketë shenjën e vet ajrore identifikuese dhe mbi 80% e kompanive ajrore e përdorin shenjën identifikuese të Kosovës si shtet. Për Bordin e AAC-së,  tha se Ministria e ka kryer procedurën e vet dhe i ka dërguar propozimet për miratim nё Qeveri. Për kalimin e hapësirës ajrore për Serbi, tha se kjo do të behët pas lejimit të marrëveshjes që pritet NATO t’ia japë këtë kompetencë shtetit të Hungarisë.
Myzejene Selmani – Gjatë mbikëqyrjes kemi hasur që nuk funksionojnë të gjithë autoritet mirë, prandaj ka disa nene ku duhet të fillohet me plotësim- ndryshimin Ligjit për AAC-në, ku duhet të vihet  llogaridhënia te çdo autoritet, sepse prej se është miratuar Ligji për AAC-në, ka ndryshime të mëdha në këtë sferë, sepse ky ligj ka ardhur me Pakon e Ahtisarit dhe tanimë gjërat kanë ndryshuar. 
Fehmi Mujota, ministër i Ministrisë së Infrastrukturës – Pajtohet që të rishikohen këto gjëra nё Ligjin për Aviacionin Civil, por në thelb nuk ka nevojë të ndryshohet, sepse çështjet e aviacionit civil janë të rregulluara në aspektin ndërkombëtar.
Kryetari – E falënderoi ministrin për raportimin dhe e njoftoi se Komisioni së shpejti do të hartojë raportin, në të cilin do të jepen të gjeturat gjatë këtij monitorimi. 
Komisioni, pas debatit, nxori këtë
Konkluzion
Të hartohet raporti final lidhur me mbikëqyrjen e zbatimit të Ligjit për Aviacionin Civil.
4. Shqyrtimi nё parim i Projektligjit nr. 04/L-270 për ndryshimin dhe plotësimin e Ligjit për Ndërmarrjet Publike
Kryetari – Ky projektligj ka për qëllim ndryshimin dhe plotësimin e nenit 3, paragrafi 4 dhe nenit 11 të ligjit bazik për ndërmarrjet publike,  ku rregullohet çështja e ndërmarrjeve shoqërore, se si të përfshihen asetet e tyre dhe të shndërrohen nё një ndërmarrje publike.  Ai kërkoi nga deputetët që të paraqesin vërejtjet e tyre në parim, nëse kanë diçka.

Teuta Sahatqija – Propozoi që në ndryshimin dhe plotësimin e këtij ligji duhet të përfshihet edhe kuota gjinore nё bordet e ndërmarrjeve publike, sepse ka dalë si nevojë gjatë monitorimit të ligjit që ka bërë Komisioni nё vitin e kaluar. 

Lutfi Zharku – Tha se në projektligj nuk përmendet “Trepça”, por në Memorandumin shpjegues ceket se “Trepça” duhet të shndërrohet në ndërmarrje publike. Propozoi që kjo çështje të rregullohet, sepse Memorandumi shpjegues nuk është ligj dhe mendojmë që me këtë ligj po zgjidhet pjesërisht kjo çështje, edhe pse rekomandimet e Kuvendit kanë qenë që Qeveria të hartojë një ligj të veçantë për Trepçën. Pajtohet që në parim të dërgohet për shqyrtim në seancë plenare. 

Myzejene Selmani – Në Memorandumin shpjegues të Projektligjit për ndryshimin dhe plotësimin e Ligjit për Ndërmarrjet Publike, ceket se fjala është për ndërmarrjen shoqërore “Trepça” që duhet të kalojë në ndërmarrje publike, atëherë mund ta fusim edhe në ligjin në fjalë. 
Pas debatit, Komisioni nxori këtë 

Përfundim

Miratohet në parim Projektligji nr. 04/L-270 për ndryshimin dhe plotësimin e Ligjit për Ndërmarrjet Publike.
Komisioni, Kuvendit ia paraqet këtë 

Rekomandim

Të miratohet në parim, Projektligji nr .04/L-270 për ndryshimin dhe plotësimin e Ligjit për Ndërmarrjet Publike.
Komisioni vendosi që grupi i punës për shqyrtimin e këtij projektligji, do të ketë në përbërje të gjithë Komisionin.
5. Shqyrtimi i listës së kandidatëve për anëtarë të Komisionit për Mbrojtjen e  Konkurrencës
Kryetari - i njoftoi deputetët që Kryesia e Kuvendit, më 31 mars 2014, ia ka kthyer përsëri Komisionit rekomandimin e datës 4 mars 2014, për të rishqyrtuar edhe një herë Vendimin e Qeverisë për emërimin e kryesuesit dhe të anëtarëve të Komisionit për Mbrojtjen e Konkurrencës, për shkak se nuk është marrë vendimi me shumicë votash, sepse nga gjashtë deputetë të pranishëm, 3 (tre) kanë votuar për, 2 (dy) kundër dhe 1 (një) abstenim, ku është dashur të jenë së paku 4 (katër) vota për, për miratimin e Vendimit të Qeverisë. 
Myzejene Selmani – Kryesia mund të radhitë këtë çështje edhe pa mendimin e Komisionit dhe nuk di pse po luhet pingpong herë në Kryesi, e herë nё Komision.

Kryetari - propozoi që edhe një herë ta ketë një konsultim shtesë dhe mandej ta procedojmë tutje këtë çështje.

Komisioni u pajtua me propozimin e kryetarit.

Mbledhja përfundoi në orën 11:00.    
E përgatiti: 

Njësia për Mbështetjen e Komisionit.                                              Kryetar i Komisionit,

                                                                                                              ----------------------







                                        Zenun Pajaziti                                     
[image: image3.wmf]
�








PAGE  
4

[image: image2.wmf]